
O‘ZBEKISTONDA YASHIL DAVLAT 
XARIDLARINI JORIY ETISH MEXANIZMLARI
Ro‘zimurodova Charos O‘ral qizi 
Toshkent davlat iqtisodiyot universiteti 
“Moliya va moliyaviy texnologiyalar” kafedrasi assistenti

Annotatsiya. Ushbu maqolada O‘zbekistonda yashil davlat xaridlarini joriy etish va rivojlantirishning 
huquqiy-iqtisodiy mexanizmlari ilmiy jihatdan tadqiq etiladi. Tadqiqot ikkita muhim ilmiy taklifni o‘z ichiga oladi: 
birinchisi — tender jarayonida yashil davlat xaridlarini majburiy tartibda joriy etish va ushbu mezonlar asosida 
eng maqbul taklifni aniqlash tartibini joriy etish; ikkinchisi — elektron savdo maydonchalari (kooperatsiya portali, 
elektron do‘kon va narx pasaytirish auksionlari) orqali amalga oshiriladigan xaridlarda ekologik markirovka 
sertifikatiga ega yetkazib beruvchilardan birinchi o‘rinda foydalanishni huquqiy jihatdan majburiy belgilash 
mexanizmi. Tadqiqotda qiyosiy, tizimli va huquqiy tahlil metodlaridan foydalanilgan. Xorij davlatlari tajribasi va 
O‘zbekistonning amaldagi normativ-huquqiy bazasi tahlil qilingan holda amaliy tavsiyalar ishlab chiqilgan.

Kalit so‘zlar: yashil davlat xaridlari; ekologik mezonlar; tender hujjatlari; ekologik markirovka; elektron 
xaridlar; barqaror rivojlanish; GPP.

Abstract. This article scientifically studies the legal and economic mechanisms for the introduction and 
development of green public procurement in Uzbekistan. The study includes two important scientific proposals: 
the first is to make green public procurement mandatory in the tender process and introduce a procedure 
for determining the most favorable offer based on these criteria; the second is to establish a legally binding 
mechanism for the use of suppliers with eco-label certificates in procurements carried out through electronic 
trading platforms (cooperation portals, electronic stores and price reduction auctions). The study used 
comparative, systematic and legal analysis methods. Practical recommendations were developed based on the 
analysis of the experience of foreign countries and the current regulatory and legal framework of Uzbekistan.

Keywords: green public procurement; environmental criteria; tender documents; eco-labeling; electronic 
procurement; sustainable development; GPP.

Аннотация. В данной статье научно исследуются правовые и экономические механизмы внедрения 
и развития экологически ответственных государственных закупок в Узбекистане. Исследование включает 
два важных научных предложения: первое — сделать экологически ответственные государственные 
закупки обязательными в тендерном процессе и ввести процедуру определения наиболее выгодного 
предложения на основе этих критериев; второе — создать юридически обязательный механизм 
использования поставщиков с сертификатами экомаркировки при закупках, осуществляемых через 
электронные торговые платформы (порталы сотрудничества, электронные магазины и аукционы по 
снижению цен). В исследовании использованы методы сравнительного, систематического и правового 
анализа. На основе анализа опыта зарубежных стран и действующей нормативно-правовой базы 
Узбекистана разработаны практические рекомендации.

Ключевые слова: экологически ответственные государственные закупки; экологические критерии; 
тендерная документация; экомаркировка; электронные закупки; устойчивое развитие; экологически 
ответственные государственные закупки.

K I R I S H
Zamonaviy dunyo iqtisodiyotida davlat xaridlari tizimini ekologik jihatdan barqaror yo‘nalishda rivojlantirish 

eng dolzarb masalalardan biri bo‘lib qolmoqda. Jahon amaliyotida “yashil davlat xaridlari” (Green Public 
Procurement — GPP) konsepsiyasi tobora keng qo‘llanilmoqda. Bu konsepsiya davlat organlarining tovarlar, 
ishlar va xizmatlarni xarid qilish jarayonida atrof-muhitga minimal ta’sir ko‘rsatadigan mahsulotlarni ustuvor 
ravishda tanlashini nazarda tutadi [1, 12].

O‘zbekiston Respublikasida so‘nggi yillarda atrof-muhitni muhofaza qilish va barqaror rivojlanishga 
yo‘naltirilgan muhim islohotlar amalga oshirilmoqda. 2030-yilgacha bo‘lgan davrda yashil iqtisodiyotga o‘tish 
strategiyasi [2], BMT Barqaror rivojlanish maqsadlariga qo‘shilish majburiyatlari va Parij iqlim kelishuviga a’zolik 
mamlakatda yashil xaridlar tizimini shakllantirish uchun mustahkam huquqiy asos yaratmoqda.

Biroq hozirgi kunda O‘zbekistondagi davlat xaridlari tizimida — “Davlat xaridlari to‘g‘risida”gi qonun [3] 
doirasida — ekologik talablar yetarli darajada hisobga olinmaydi. Xaridlarda asosan narx va texnik xususiyatlar 
mezonlariga tayaniladi; ekologik sifat ko‘rsatkichlari ikkinchi darajali ahamiyat kasb etadi. Bu holat tadqiqot 
mavzusini dolzarb va amaliy zarurat sifatida belgilaydi [13].

Maqolaning maqsadi — O‘zbekistonda yashil davlat xaridlarini joriy etish va rivojlantirishning yangi 
mexanizmlarini ilmiy asoslash hamda ularni amaliyotga tatbiq etish bo‘yicha tavsiyalar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Yashil davlat xaridlari masalasi so‘nggi yillarda barqaror rivojlanish, yashil iqtisodiyot va ekologik 

xavfsizlikni ta’minlashning muhim yo‘nalishlaridan biri sifatida ilmiy adabiyotlarda keng tadqiq etilmoqda. 
Yevropa Komissiyasi tomonidan ishlab chiqilgan “Public Procurement for a Better Environment” hujjatida davlat 
xaridlarida ekologik mezonlarni qo‘llash orqali atrof-muhitga salbiy ta’sirni kamaytirish va resurslardan oqilona 
foydalanish imkoniyatlari asoslab berilgan [1]. OECD tadqiqotlarida esa barqaror davlat xaridlarini joriy etishda 
institutsional mexanizmlar, xarid jarayonlarining shaffofligi va hayot davri xarajatlarini baholash yondashuvlari 
muhim omil sifatida ko‘rsatilgan [12].

Brammer va Walker tadqiqotlarida davlat sektorida barqaror xaridlarni tashkil etishning xalqaro tajribasi 
tahlil qilinib, ekologik mezonlarni xarid siyosatiga integratsiya qilish davlat boshqaruvi samaradorligini oshirishi 
ta’kidlanadi [4]. Walker va Brammer tomonidan olib borilgan izlanishlarda esa elektron xaridlar tizimi va barqaror 
xarid amaliyoti o‘rtasidagi bog‘liqlik o‘rganilib, raqamli platformalar ekologik talablarni qo‘llashda muhim vosita 
bo‘lishi mumkinligi asoslangan [14].

Preuss hamda Meehan va Bryde tadqiqotlarida davlat va mahalliy boshqaruv organlari tomonidan barqaror 
xarid amaliyotini joriy etish jarayonida huquqiy tartibga solish, yetkazib beruvchilar salohiyati va ekologik 
standartlarning ahamiyati yoritilgan [6; 15]. Shuningdek, ISO 14024:2018 standarti ekologik markirovkalash 
tizimining asosiy tamoyillarini belgilab, mahsulotlarning ekologik sifatini baholashda xalqaro mezon sifatida 
xizmat qiladi [7].

O‘zbekiston sharoitida yashil davlat xaridlarini rivojlantirish masalasi amaldagi davlat xaridlari tizimi, 
ekologik qonunchilik va yashil iqtisodiyotga o‘tish strategiyasi bilan bevosita bog‘liqdir. “Davlat xaridlari 
to‘g‘risida”gi qonun, “Tabiatni muhofaza qilish to‘g‘risida”gi qonun hamda 2030-yilgacha yashil iqtisodiyotga 
o‘tish strategiyasi ushbu yo‘nalishda huquqiy asos vazifasini bajaradi [2; 3; 5]. Shu bilan birga, mahalliy 
tadqiqotlarda davlat xaridlari samaradorligini oshirish masalalari o‘rganilgan bo‘lsa-da, yashil davlat xaridlarini 
joriy etish mexanizmlari hali yetarli darajada chuqur tadqiq etilmagan [13]. Bu esa mazkur mavzuni ilmiy va 
amaliy jihatdan dolzarb ekanligini ko‘rsatadi.

T A D Q I Q O T  M E T O D O L O G I YA S I
Tadqiqotda bir-birini to‘ldiruvchi quyidagi ilmiy metodlardan kompleks ravishda foydalanildi:
Qiyosiy tahlil metodi yordamida O‘zbekiston va Yevropa Ittifoqi, Janubiy Koreya, Qozog‘iston kabi 

davlatlarning yashil davlat xaridlari sohasidagi tajribasi solishtirilib, samarali amaliyotlar aniqlandi [4, 8, 9].
Tizimli tahlil metodi asosida davlat xaridlari jarayonining barcha bosqichlari — rejalash, tender, shartnoma 

tuzish va ijro nazorati — ekologik mezonlar nuqtai nazaridan kompleks o‘rganildi.
Huquqiy tahlil metodi doirasida O‘zbekiston Respublikasining “Davlat xaridlari to‘g‘risida”gi qonuni [3], “ 

Tabiatni muhofaza qilish to‘g‘risida”gi qonuni [5], tegishli Vazirlar Mahkamasi qarorlari va xalqaro normativ 
hujjatlar, shu jumladan ISO 14024:2018 [7] o‘rganildi.

Iqtisodiy-matematik modellashtirish metodi ekologik mezonlarning tender natijalariga ta’sirini miqdoriy 
baholash va yashil xaridlardan kutilayotgan iqtisodiy hamda ekologik samara hisoblashda qo‘llanildi [11].

Ekspert baholash metodi orqali davlat xaridlari, ekologiya va iqtisodiyot sohasidagi mutaxassislar bilan 
o‘tkazilgan suhbatlar asosida taklif etilayotgan mexanizmlarning amaliy tatbiqqa mosligi baholandi.

Axborot manbalari sifatida YeI Komissiyasining GPP yo‘riqnomalari, OECD hisobotlari [12], Yevropa 
atrof-muhit agentligining ma’lumotlari [8], Davlat xaridlari agentligining statistik ma’lumotlari va xalqaro ilmiy 
jurnallarda chop etilgan maqolalar [4, 14, 15] asosiy o‘rinni egalladi.

T A H L I L  V A  N A T I J A L A R
Tadqiqot natijalari asosida davlat xaridlari samaradorligini oshirish, ekologik barqarorlik va yashil iqtisodiyot 

tamoyillarini xarid jarayonlariga integratsiya qilish maqsadida tender va eng yaxshi taklifni tanlash mezonlariga 
ekologik talablarni majburiy tartibda kiritish va ekologik samaradorlik ko‘rsatkichlarini hisobga olish mexanizmini 
tatbiq etish taklif etiladi [3]-. Fikrimizcha, bu taklifni amaliyotga joriy etish mexanizmi quyidagi elementlarni o‘z 
ichiga olmog‘i lozim.

1-element: Mahsulotning hayot davri bo‘yicha ekologik baholash (Life Cycle Assessment — LCA). Tender 
hujjatlarida ishlab chiqarish, foydalanish va utilizatsiya bosqichlarida CO₂ emissiyasi hajmi ko‘rsatilishi majburiy 
belgilanadi.

2-element: Energiya samaradorligi sertifikati. Energiya sarfi yuqori bo‘lgan uskunalar, qurilish materiallari 
va xizmatlar uchun tegishli energiya sertifikati taqdim etish talab qilinadi.

3-element: Zararli moddalar tarkibidan xoli ekanligi to‘g‘risidagi hujjat. Kimyoviy mahsulotlar, bo‘yoqlar va 
qurilish materiallari uchun zararli moddalar mavjud emasligini tasdiqlovchi milliy yoki xalqaro sertifikat shart 
qilinadi.

4-element: Qayta ishlash (recycling) imkoniyati. Elektron uskunalar va boshqa mahsulotlarda qayta ishlash 
ulushi kamida 30% bo‘lishi mezon sifatida belgilanadi.

Taklif etilayotgan mexanizmda ekologik mezonlar umumiy baholash tizimida 20–30% ulushni tashkil 
etishi lozim; qolgan 70–80% texnik xususiyatlar va narxga taqsimlanadi. Mazkur nisbat ekologik standartlarni 
ta’minlash bilan birga sog‘lom raqobat muhitini saqlab qolishga imkon beradi [6].

Mexanizmni amalga oshirish uchun Davlat xaridlari agentligi tomonidan: (a) ekologik mezonlar bo‘yicha 
standart tender shakllari (shablon); (b) tasdiqlangan mahsulot kategoriyalari “yashil ro‘yxati” ishlab chiqilishi 
va dastlabki bosqichda budjetning 20% dan ortiq ulushini tashkil etadigan yirik xaridlarga qo‘llanilishi tavsiya 
etiladi.

Olib borilgan tadqiqot va xorijiy tajribalarga tayangan holda davlat xaridlari tizimida yashil xaridlar 
tamoyillarini keng joriy etish maqsadida davlat buyurtmachilari tomonidan elektron kooperatsiya portali, 
elektron do‘kon va boshlang‘ich narxni pasaytirish uchun o‘tkaziladigan auksion savdolari orqali xarid qilinishi 
nazarda tutilgan tovarlar (ishlar va xizmatlar) bo‘yicha ekologik markirovkalash hujjatiga ega ishtirokchilarning 
mavjudligini majburiy tartibda o‘rganish mexanizmini joriy etish taklif etiladi. Bunda xarid obyekti bo‘yicha 
ekologik markirovkalash hujjatiga ega ishtirokchilar mavjud bo‘lgan hollarda ularning takliflariga ustuvorlik berish, 
mazkur ishtirokchilar mavjud bo‘lmagan taqdirdagina tovarlar (ishlar va xizmatlar)ni boshqa ishtirokchilardan 
xarid qilishga ruxsat etish maqsadga muvofiq.

Mexanizmning asosiy tamoyili: zarur tovarlar (ishlar, xizmatlar) bo‘yicha ekologik markirovkalash hujjatiga 
ega ishtirokchilar mavjud bo‘lmagan taqdirdagina, ularni boshqa ishtirokchilardan xarid qilishga ruxsat etiladi. 
Ya’ni, ekologik markirovka tender g‘olibini aniqlashda qo‘shimcha ball beruvchi emas — ustuvorlikni ta’minlovchi 
birlamchi mezon sifatida belgilanadi.

Elektron xaridlar tizimiga integratsiya qilinadigan uch bosqichli algoritm:
1-bosqich (Filtrlash): tizim avtomatik ravishda ekologik markirovkaga ega ishtirokchilarni ajratib, alohida 

guruhga kiritadi.
2-bosqich (Ustuvorlik): agar ekologik markirovkaga ega ishtirokchilar guruhi bo‘sh bo‘lmasa, xarid faqat 

shu guruh ichida amalga oshiriladi.
3-bosqich (Umumiy tartib): ekologik markirovkali raqobatchi topilmagan holda standart tartibda xarid 

qilishga yo‘l qo‘yiladi; bu holat tizimda qayd etilib, hisobotda aks ettiriladi.
Ekologik markirovka sifatida quyidagilar tan olinadi: “Ekologik toza mahsulot” milliy sertifikati; ISO 

14024:2018 [7] ga mos xalqaro ekologik markirovkalar (EU Ecolabel, Nordic Swan, Blue Angel); O‘zbekiston 
Respublikasi tomonidan e’tirof etilgan boshqa ekvivalent hujjatlar.

Taklif etilayotgan mexanizmlarning xorij tajribasi bilan qiyosiy tahlili ularning ilmiy asoslanganligini 
tasdiqlaydi. Yevropa Ittifoqida 2004-yildan beri amalga oshirilayotgan GPP dasturi natijasida a’zo davlatlarning 
davlat xaridlarida ekologik mahsulotlar ulushi o‘rtacha 45–55% ni tashkil etmoqda [8]. Janubiy Koreyada joriy 
etilgan yashil xaridlar qonunchiligi iqtisodiyotda yiliga 2,5 mlrd AQSh dollaridan ziyod hajmda ekologik xaridni 
ta’minlaydi [9].

O‘zbekiston uchun ushbu mexanizmlarning bir qator strategik afzalliklari mavjud. Birinchidan, davlat 
xaridlari YaIMning 15–20% ini tashkil etishi hisobga olinsa, ekologik mezonlar joriy etilganda bozorda 
yashil mahsulotlarga kuchli va barqaror talab hosil bo‘ladi. Ikkinchidan, xarid.uz elektron platformasining 
amalda ishlayotganligi ikkinchi mexanizmni texnik jihatdan amalga oshirishni osonlashtiradi. Uchinchidan, 
taklif etilayotgan mexanizmlar O‘zbekistonning 2030-yilga qadar emissiyani 35% kamaytirish bo‘yicha Parij 
kelishuvida belgilangan maqsadiga erishishda muhim vosita bo‘lib xizmat qiladi [10].

Shu bilan birga, joriy etish jarayonida quyidagi qiyinchiliklar yuzaga kelishi mumkin: mahalliy ishlab 
chiqaruvchilarning ekologik markirovka olish imkoniyatlarining cheklanganligi; ekologik mahsulotlarning 
oddiy mahsulotlarga qaraganda 5–15% qimmatroq turishi [11]. Biroq hayot davri xarajatlari (Total Cost of 
Ownership) nuqtai nazaridan baholanganda ekologik mahsulotlar uzoq muddatda tejamkor ekanligi ilmiy 
adabiyotlarda asoslangan [11]. Muammolarni hal etish uchun kichik va o‘rta biznes subyektlariga sertifikatlash 
subsidiyalari ajratish, milliy ekologik markirovka tizimini ishlab chiqish va 2–3 yillik o‘tish davri belgilash 
tavsiya etiladi.

Mexanizmlarni amaliyotga tatbiq etish ilmiy nuqtai nazardan ham muhim ahamiyat kasb etadi: 
O‘zbekistonda GPP sohasidagi empirik tadqiqotlar hali dastlabki bosqichda bo‘lib [13], ushbu ish kelgusidagi 
miqdoriy tadqiqotlar uchun nazariy va metodologik asos bo‘lib xizmat qilishi mumkin.

X U L O S A  V A  T A K L I F L A R
Tadqiqot natijalari asosida quyidagi xulosalarga kelindi:
1.	 O‘zbekistonda yashil davlat xaridlarini joriy etish uchun huquqiy va texnik shart-sharoitlar ma’lum 

darajada shakllanib kelmoqda, ammo ularni bir tizimga birlashtiruvchi maxsus mexanizmlar hali ishlab 
chiqilmagan.

2.	 Tender hujjatlariga ekologik mezonlarni majburiy kiritish mexanizmi davlat xaridlarida ekologik jihatlarni 
boshqarish tizimini tubdan o‘zgartirish imkonini beradi. Ekologik mezonlarni 20–30% ulushda baholash tizimiga 
kiritish raqobat muhitini saqlab qolgan holda ekologik sifatni ta’minlaydi.

3.	 Elektron platformalar orqali ekologik markirovkali mahsulotlarni ustuvor xarid qilish mexanizmi bozorda 
yashil mahsulotlarga barqaror talabni shakllantiradi va O‘zbekiston sanoatida ekologik modernizatsiyani 
rag‘batlantiradi.

4.	 Mexanizmlarni muvaffaqiyatli joriy etish uchun: “Davlat xaridlari to‘g‘risida”gi qonunga tegishli 
o‘zgartirishlar kiritilishi [3]; milliy ekologik markirovka standartlari va “yashil ro‘yxat” ishlab chiqilishi; davlat 
xaridlari mutaxassislariga maxsus o‘quv-treninglar o‘tkazilishi zarur.

Tadqiqot natijalari shuni ko‘rsatadiki, davlat xaridlari tizimida ekologik barqarorlik tamoyillarini keng joriy 
etish hamda yashil iqtisodiyotga o‘tish jarayonlarini qo‘llab-quvvatlash maqsadida xarid jarayonlariga ekologik 
mezonlarni integratsiya qilish muhim ahamiyat kasb etadi. Shu munosabat bilan tender va eng yaxshi taklifni 
tanlash mezonlari tarkibiga ekologik talablarni majburiy tartibda kiritish, takliflarni baholashda ekologik 
samaradorlik ko‘rsatkichlarini hisobga olish hamda ekologik markirovkalash hujjatiga ega ishtirokchilar 
takliflariga ustuvorlik berish mexanizmlarini joriy etish maqsadga muvofiq hisoblanadi. Mazkur yondashuv 
davlat xaridlarida ekologik jihatdan xavfsiz va resurs tejamkor mahsulotlar ulushini oshirish, milliy ishlab 
chiqaruvchilarni ekologik standartlarga muvofiq faoliyat yuritishga rag‘batlantirish, davlat mablag‘laridan 
samarali foydalanish va davlat xaridlarining uzoq muddatli iqtisodiy hamda ekologik samaradorligini 
ta’minlashga xizmat qiladi. Shuningdek, elektron kooperatsiya portali, elektron do‘kon va elektron auksionlar 
orqali amalga oshiriladigan xaridlarda ekologik markirovkalash hujjatiga ega ishtirokchilarni birinchi navbatda 
ko‘rib chiqish amaliyotini joriy etish davlat xaridlari tizimida yashil xaridlar tamoyillarining institutsional 
asoslarini mustahkamlash imkonini beradi.

